
Numri i lëndës: 2019:168246 

Datë: 17.01.2024 

Numri i dokumentit:     05202730 

 

C.nr.680/2019 

 

GJYKATA THEMELORE NË GJILAN-Departamenti i Përgjithshëm, me gjyqtaren 

Kaltrinë Haliti, në çështjen juridike kontestimore të paditëses Kompania Kosovare për 

Distribuim dhe Furnizim me Energji Elektrike Sh.a (KEDS)- Distriki në Gjilan të cilën e 

përfaqëson sipas autorizimit Driton Rexhepi jurist nga Gjilani, kundër të paditurit L.B nga 

Gjilani, me vendbanim në rrugën “Reshat Ymeri”, nr. 164, me objekt kontesti kompensimin e 

dëmit material, vlera e objektit të kontestit 245.81€, pas mbajtjes së shqyrtimit kryesor dhe 

publik me datë 20.12.2023, e me datë 17.01.2024 mori këtë:   

                                                                                            

A K T G J Y K I M  

 

I. APROVOHET në tërësi si e bazuar kërkesëpadia e paditëses Kompania Kosovare për 

Distribuim dhe Furnizim me Energji Elektrike Sh.a (KEDS), me seli në Prishtinë, e ushtruar 

kundër të paditurit L.B nga Gjilani dhe DETYROHET i padituri që paditëses t’ia paguaj 

dëmin e shkaktuar material në shumë prej 245.81€, me kamatë ligjore 8%, duke filluar prej 

ditës së ushtrimit të padisë me datë 01.08.2019 deri në pagesën definitive, në afat prej 

pesëmbëdhjetë (15) ditësh, pas plotfuqishmërisë së këtij aktgjykimi, nën kërcënimin e 

përmbarimit të dhunshëm.  

 

II. OBLIGOHET i padituri L.B nga Gjilani që Kompanisë Kosovare për Distribuim dhe 

Furnizim me Energji Elektrike Sh.a (KEDS)- me seli në Prishtinë, t’ia paguaj shpenzimet e 

procedurës, edhe atë shumën në lartësi prej 20€, në afat prej 15 ditësh nga dita e pranimit të 

këtij aktgjykimi, nën kërcënim të përmbarimit më dhunshëm. 

 

A r s y e t i m  

 

Paditësja me datë 01.08.2019 ka dorëzuar në këtë gjykatë padi kundër të paditurit me të cilën 

ka kërkuar që të detyrohet i padituri që paditëses t’ia paguaj dëmin e shkaktuar material në 

shumë prej 245.18€, me kamatë ligjore 8%, duke filluar prej ditës së ushtrimit të padisë më 

datë 01.08.2019 e deri në pagesën definitive, në afat prej pesëmbëdhjetë (15) ditësh, pas 

plotfuqishmërisë së këtij aktgjykimi, nën kërcënimin e përmbarimit të dhunshëm.  

 

Gjykata në këtë çështje juridike kontestimore pas pranimit të padisë duke vepruar 

përshtatshmërisht nenit 394 dhe 395 të LPK-së, palës së paditur ia ka dërguar aktvendimin për 

përgjigje në padi, me të cilin e ka njoftuar të paditurën për detyrimin ligjor për dhënie të 

përgjigjes në padi dhe për pasojat ligjore që do t’i ketë nëse nuk paraqet përgjigje në padi, e 

nga i padituri nuk ka pranuar përgjigje në padi. 

Përfaqësuesi i paditëses në seancën përgaditore, kryesore dhe fjalën përfundimtare ka deklaruar 

se mbetet në tërësi pranë padisë dhe kërkesëpadisë të ushtruar pranë kësaj gjykte duke i 

propozuar gjykatës që e njëjta të aprovohet në tërësi si e bazuar në ligj, si dhe i ka kërkuar 

shpenzimet e procedurës edhe atë për taksë gjyqësore për padi në shumë prej 20€. 

 

Me qëllim të vërtetimit të drejtë dhe të plotë të gjendjes faktike, gjykata në procedurën 

provuese ka administruar provat materiale të propozuara nga përfaqësuesja e paditëses edhe 

atë: Aktgjykimin penal me numër P.nr.876/2016, të datës 11.09.2018 i formës së prerë me datë 

03.10.2018, transaksionin e konsumatorit me shifër DGL nr.7908, të datës 27.07.2019, 

transaksionin e konsumatorit, me shifër DGL 7908 të datës 12.12.2023 si dhe faturën e 

rikthimit të humbjes, datës 20.04.2016. 

 

Gjykata duke u bazuar në nenin 8 të LPK-së duke vlerësuar secilën provë veç e veç dhe të 

gjitha së bashku, ka vërtetuar këtë gjendje faktike: Se i padituri se prej datës së pavërtetuar e 

deri me datë 29.03.2016, në mënyrë të vazhdueshme dhe të paautorizuar ka përfituar nga 

shërbimi komunal- rrjeti i shpërndarjes së rrymës së KEDS-it, në atë mënyrë që ka bërë lidhje 

direkte në rrjetin elektrik dhe ka shpenzuar energji elektrike pa u regjistruar në njehsorin 

elektrik, me çrastë sipas këtij veprimi është pamundësuar regjistrimi i energjisë elektrike të 

shpenzuar, ku me këtë veprim i padituri i ka shkaktuar paditëses dëm material në shumë prej 

245.81€, fakt ky i vërtetuar edhe sipas aktgjykimit penal me numër P.nr.876/2016, të datës 

11.09.2018, i formës së prerë, më datë 03.10.2018. 

 

Nga aktgjykimi penal me numër P.nr.876,2016, i datës 11.09.2018, gjykata vërtetoi faktin se i 

padituri është shpallur fajtor për veprën penale vjedhja e shërbimeve komunale nga neni 320 të 

Kodit Penal të Republikës së Kosovës, dhe është dënuar me dënim me kusht, vendim ky i 

formës së prerë. 

 

Nga transaksionin e konsumatorit me shifër DGL nr.7908, i datës 12.12.2023, gjykata vërtetoi 

faktin se i njëjti evidentohet në emër të të paditurit Lulzim Bejtullahu. 

 

Nga administrimi i faturës së rikthimit të humbjes, me numër DGL16HP05123, të datës 

20.04.2016, gjykata vërtetoi faktin se rikthimi i humbjes në emër të të paditurit është shuma në 

lartësi prej 245.81€. 

 

Duke u bazuar në faktin se kontrata për shërbimet është kontratë e dyanshme ngarkuese, 

respektivisht krijon të drejta dhe detyrime për dy  palët, e që paditësja në tërësi e ka 

përmbushur detyrimin e saj duke i ofruar shërbime të energjisë elektrike të paditurit, atëherë 

rrjedhë edhe detyrimi i të paditurit që të shpërblejë paditësen me pagesën e këtyre shërbimeve 

si kundër shpërblim. 

 

Nga kjo gjendje faktike e vërtetuar, gjykata gjeti se themelësia e kërkesëpadisë, e aprovuar si 

në dispozitiv të këtij aktgjykimi del bazuar në dispozitat e Ligjit për Marrëdhëniet e 

Detyrimeve (LMD), edhe atë nenit 8 i cili përcakton “Secili person ka për detyrë të përmbahet 

nga veprimi që mund t’i shkaktoj dëm tjetrit”; nenit 136, paragrafi 1 se “Kush i shkakton tjetrit 

dëm ka për detyrë ta kompensojë, përveç nëse vërtetohet se dëmi është shkaktuar pa fajin e 

tij”; nenit 137 se “Dëmi është zvogëlimi i pasurisë së dikujt (dëm i zakonshëm) dhe pengimi i 

rritjes së saj (fitimi i humbur), si dhe shkaktimi tjetrit i dhembjes fizike, vuajtjes psikike ose 

frikës (dëmi jo material)”; nenit 140 se “Fajësia ekziston kur dëmtuesi e ka shkaktuar dëmin 

me dashje ose nga pakujdesia”; si dhe nenit 169, paragrafi 1 se “Personi përgjegjës ka për 

detyrë ta rivendosë gjendjen e cila ka qenë para se të shkaktohet dëmi”, andaj mbi bazën e të 

lartëcekurava u vendos si në pikën I të dispozitivit të këtij aktgjykimi. 

 

Gjykata vendosi për kamatë ligjore prej 8%, duke u mbështetur në dispozitën e nenit 382 të 

LMD. 

 

Lidhur me shpenzimet e procedurës kontestimore, gjykata vendosi në kuptim të nenit 452 të 

LPK-së, duke e aprovuar shumën prej 20 euro për taksë gjyqësore për padinë e paraqitur.  

 

Nga të lartcekurat, duke përfshirë dispozitat ligjore, gjendjen faktike, bindjen e lirë të gjykatës 

dhe bazuar në nenin 2 lidhur me nenin 142, pika 1 dhe 2 të LPK-së, gjykata vendosi si në 

dispozitiv të këtij aktgjykimi. 

 

 

GJYKATA THEMELORE NË GJILAN, 

 Departamenti i Përgjithshëm 

C.nr.680/2019, datë 17.01.2023 

 

                         Gjyqtarja, 

                             Kaltrinë HALITI 

 

 

 

                                                                                                                               

UDHËZIM JURIDIK: Kundër këtij aktgjykimi palët kanë të drejtë ankese në afat prej 

pesëmbëdhjetë (15) ditëve nga dita e pranimit në Gjykatën e Apelit. Ankesa eventuale 

dorëzohet përmes kësaj Gjykate. 

 

 

 

 

 

 

 

 

 

 

 

 

 

 

 

 

 


